
АННОТАЦИЯ 

Бугунги кунда жаҳонда туризм тараққиётининг ижобий ижтимоий-иқтисодий 
таъсирини ошириш ва салбий оқибатларини камайтириш мақсадида туризм соҳасини 
барқарор ривожлантиришга илмий-назарий асос яратадиган замонавий тадқиқотларга алоҳида 
эътибор қаратилмоқда. Туризм соҳасини барқарор ривожланишнинг муҳим омили сифатида 
тадқиқ этиш, унинг рақобатбардошлигини таъминловчи омилларни ўрганиш иқтисодиётнинг 
янги ва мураккаб тадқиқот предмети сифатида намоён бўлмоқда. Шу боис, туризм соҳасида 
иқтисодий ўсишни рағбатлантириш, қишлоқ туризмининг миллий иқтисодиётда 
рақобатбардошлигини ошириш, туризмни аҳоли даромадлари ва турмуш даражасини ошириш 
дастаги сифатида тадқиқ этиш замон талабига айланиб боряпти. Мазкур мақола, Ўзбекистонда 
туризм соҳасини барқарор ривожлантириш, қишлоқ туризми концепциясининг илмий назарий 
асослари ва тарихшунослиги каби масалаларга бағишланган. 

Калит сўзлар: туризм антропологияси, барқарор ривожланиш, этнографик туризм, 
сайёҳ, саёҳат, қишлоқ туризми. 

 
Акбар Давурбаевич Бабабеков, 

старший преподаватель кафедры антропологии и этнологии, 
исторического факультета, 

Национального университета Узбекистана 
 

НАУЧНО-ТЕОРЕТИЧЕСКИЕ ПОДХОДЫ АНТРОПОЛОГИИ ТУРИЗМА И 
ИСТОРИОГРАФИЯ ИЗУЧЕНИЯ ПРОБЛЕМЫ 

АННОТАЦИЯ 
В настоящее время в целях повышения положительного социально-экономического 

эффекта от развития туризма и снижения его негативных последствий особое внимание 
уделяется современным исследованиям, создающим научно-теоретическую основу 
устойчивого развития туристической сферы. Исследование туристической сферы как важного 
фактора устойчивого развития, изучение факторов, обеспечивающих ее 

конкурентоспособность, становится новым и сложным предметом исследования экономики. 
Поэтому стимулирование экономического роста в сфере туризма, повышение 
конкурентоспособности сельского туризма в национальной экономике, исследование туризма 
как рычага повышения доходов и уровня жизни населения становится актуальной 
необходимостью. Данная статья посвящена таким вопросам, как устойчивое развитие 
туристической сферы в Узбекистане, научно-теоретические основы и историография понятия 
сельского туризма.  

Ключевые слова: антропология туризма, устойчивое развитие, этнографический 
туризм, туризм, путешествие, сельский туризм. 

ABSTRACT 
Currently, to enhance the positive socio-economic impact of tourism development and 

mitigate its negative consequences, there is a significant emphasis on modern research, establishing 
a scientific and theoretical foundation for the sustainable development of the tourism sector. This 
involves studying the tourism sector as a crucial factor in sustainable development, exploring factors 
that contribute to its competitiveness. The field has emerged as a new and intricate area of economic 
research. Consequently, there is an urgent need to stimulate economic growth in tourism, enhance the 
competitiveness of rural tourism in the national economy, and explore tourism as a catalyst for 
improving incomes and living standards. This article focuses on such issues as the sustainable 
development of the tourism sector in Uzbekistan, along with the scientific and theoretical foundations 
and historiography of the concept of rural tourism. 

1. Долзарблиги:  
Маълумки, ХХ аср охири - ХХI асрга бошларига келиб, туризм соҳаси дунёдаги 

аксарият давлатлар сиёсатининг асосий йўналишларидан бирига айланиб улгурди. 
Мустақиллик йилларининг илк давриданоқ, Ўзбекистонда ҳам туризм соҳасини 
ривожлантириш ва туристик ресурслардан оқилона фойдаланиш, сақлаш давлат сиёсатининг 
асосий йўналишларидан бири сифатида белгилаб олинди[1, 1-2].  

Ҳозирда дунёнинг кўпгина давлатлари ривожланишнинг стратегик йўналиши ҳамда 
ижтимоий ва иқтисодий тараққиётнинг муҳим омили сифатида туризмни эътироф этмоқда[2, 
16]. Бутунжаҳон туризм ташкилоти (UNWTO) маълумотларига кўра, XXI аср туризм асри 
бўлиши башорат қилинмоқда[3, 1]. Буни муболаға эмаслигини, 2023 йил 16-20 октябрь 
кунлари Самарқанд шаҳрида ўтказилган Бутунжаҳон туризм ташкилотининг Бош 
Ассамблеясининг 25-сессияси “The Foundation for Building tourizm” глобал таълим 
форумидаги таҳлилий маърузаларда ўз аксини топганлигига гувоҳ бўлиш мумкин. 
Дарҳақиқат, бугунги кунда дунёда 100 млн.дан ортиқ одам ёки ҳар саккизинчи киши туризм 
соҳасида иш билан банд бўлиб турганлиги ҳамда тахминан ер юзидаги жами аҳолининг 
тахминан учдан бир қисми ички ва халқаро туристик сайёҳатларда иштирок этаётгани мазкур 
фикрни тасдиқлайди[4, 1]. 

2. Методлар ва ўрганилганлик даражаси: 
Мазкур мақолани ёритишда тарихий-қиёсий таҳлил, фанлараро ёндашув ва 

муаммовий-хронологик таҳлил каби илмий тадқиқот усулларидан фойдаланилди. 



ЎТМИШГА НАЗАР | ВЗГЛЯД В ПРОШЛОЕ | LOOK TO THE PAST                                                                                                                            №SI-2 | 2023 

36 

Маълумки, туризм шаклланишнинг узоқ йўлини босиб ўтди. XIX асрнинг ўрталаридан 
туризм оммавий ва жамоавий ташкиллаштирилган ҳаракатга айлана борди[2, 16]. Натижада 
туризмга оид кўплаб таърифлар юзага келди. Туризм тарихига бағишланган дарслик, қўлланма 
ва тадқиқотларнинг аксариятида “турист” (сайёҳ) атамасига биринчи марта 1876 йилда нашр 
этилган “XIX асрнинг умумий луғати” (“Dictionnare universel du XIX sie`cle”)да таъриф 
берилган. Унда “туристлар – қизиқиш ёки бекорчилик туфайли сайёҳат қиладиган одамлар” 
дея таърифланган[5, 10]. Шу билан биргаликда, туризм тарихининг йилнома(аннал)ларида 
XVII-XVIII асрларда Европа “Грант тур”ида қатнашган ёшларни “туристлар” деб аталганлиги 
ҳақидаги маълумотлар ҳам сақланиб қолган.  

“Турист” атамасининг биринчи расмий халқаро таърифи 1937 йилда Миллатлар Лигаси 
томонидан таклиф этилган. Бунга кўра, “доимий яшаш жойидан бошқа мамлакатга 24 соат ёки 
ундан кўпроқ вақт давомида сайёҳат қилган шахс”[6, 34] – дея таърифланади. 

Туризм атамалари муаммолари бир қатор халқаро конференциялар шўба мавзусига 
айлана борди. Жумладан, 1950 йил Дублин шаҳрида, 1957 йил Лондон шаҳрида ўтказилган 
Халқаро туризм ташкилотлари расмий иттифоқи йиғилишларида, ҳамда БМТнинг хақларо 
туризм ва сайёҳатлар бўйича конференциясида (Рим, 1963 йил) ва Жаҳон туризми бўйича 
конференция (Манила, 1986 йил), Туризм бўйича парламентлараро конференция (Гаага, 1989 
йил) ва форумларни мисол сифатида келтириш мумкин[7, 384].  

БМТнинг 1963 йил Рим шаҳрида бўлиб ўтган Халқаро туризм ва сайёҳат бўйича 
конференциясида халқаро туризм ташкилотлари иттифоқи томонидан тақдим этлган 
тавсияларни эътиборга олган ҳолда, “ташриф буюрувчилар (visitors)”, “сайёҳлар” (tourists), 
“экскурсантлар” “бир кунлик ташриф буюрувчилар” (excursionists, day-rippers, same-day 
visitors)” каби атамаларнинг ягона реестри қабул қилинди[8, 180].  

Буюк Британияда Туризм институти (кейинчалик Британия туризм жамияти номини 
олди) 1976 йилда қуйидаги таърифни таклиф қилди: “Туризм - бу одамларнинг доимий яшаш 
ва иш жойларидан ташқаридаги йўналишларга вақтинчалик қисқа муддатли ҳаракатланиши, 
шунингдек ушбу йўналишларда бўлиш вақтидаги ҳаракатлар; у барча мақсадлар учун 
саёҳатни, шунингдек, бир кунлик ташрифлар ва экскурсияларни ўз ичига олади[9, 4].  

АҚШлик олим Жафар Жафари томонидан туризм атамасига берилган илмий таъриф 
эътиборга моликдир. Унинг таъкидлашича, “Туризм – бу ўз ҳудудидан ташқарида яшаётган 
одамлар ҳаётини, уларнинг эҳтиёжларини қондирадиган саноатни, ҳам инсон, ҳам 
индустриянинг ижтимоий-маданий, иқтисодий ва жисмоний муҳитга таъсирини 
ўрганишдир”[10, 8]. 

Шундай қилиб, туризмнинг аксарият таърифлари “дам олиш”, “кундалик ҳаётдан 
чекиниш ёки қочиш”, “танаффус олиш эҳтиёжи” каби тушунчаларни ўз ичига олган[11, 70-
87]. Бугунги кунга келиб, туризм ҳақида кўпчилик томонидан эътироф этилган яна бир жиҳат 
шундаки, у тан олинган саноат ҳамдир[12, 19], чунки у транспорт, турар-жой билан 
таъминлаш, овқатланиш хизматлари ва ҳордиқ чиқариш каби турли бизнес фаолиятларидан 
иборат[13, 1].  

Туризм антропологиясининг назарий асосларини ўрганиш мақсадида ўрганилган 
илмий тадқиқотлар ва илмий адабиётларнинг салмоқли қисми, қишлоқ туризми (Rural tourism) 
концепцияси остида бирлашганига гувоҳ бўламиз. Сўнгги йигирма йил давомида “қишлоқ 
туризми”ни фаол ўрганиш бошланган бўлса ҳам, иборанинг ўзи  илмий адабиётда XIX асрнинг 
охирларига келиб учрайди[14, 24].  

1960-йиллардан бошлаб, туризм мавзуси академик тадқиқотчиларнинг эътибор 
марказига айлана бошлади ҳамда илк тадқиқотлар асосан туризмнинг иқтисодий фойда 
келтириши масаласига қаратилган[15, 4]. 

Жаҳон миқёсида туризм мавзуси кўпроқ иқтисодиёт йўналишида ўрганилган. 
Антропология ва социология соҳасида эса туризм антропологиясига доир тадқиқотлар бешиги 
ва айнан шу соҳага оид ҳимоя қилинган докторлик диссертацияларининг асосий улуши 
Америка Қўшма Штатлари, Канада, Австралия, Янги Зелландия давлатлари илмий тадқиқот 
ва таълим муассасалари ҳиссасига тўғри келади. Австралиянинг Жанубий Хоч (Southern Cross) 

университети тадқиқотчиси антрополог Антония Канозанинг таъкидлашича, юқорида 
келтирилган тўртта давлатдан 2155 та диссертациялар маълумотлар базасига асосланиб, 1969 
йил ва 2013 йиллар оралиғида антропология ва социология соҳаларида туризмга бағишланган 
илмий тадқиқотлар докторлик диссертациялари учун етакчи институт сифатида Қўшма 
Штатларнинг Калифорния университети эътироф этилади[16, 2]. 

Туризм антропологик нуқтаи назардан жуда кам ўрганилган. Зеро, антрополог олим 
Данн (2005) таъкидлашича, “антрополог ва социолог  тадқиқотчилар туризм соҳасидаги илмий 
тадқиқотларга кўпроқ ҳисса қўша олишади”[7, 384]. Шу нуқтаи назардан, бугунги кунга 
келиб, мазкур мавзунинг илмий назарий асосларини ўрганиш долзарб масалалардан бирига 
айланди дейиш мумкин[16, 24].   

Туризм антропологияси бўйича дастлабки илмий тадқиқотлар ХХ асрнинг 70-
йилларидан бошланган бўлиб, янги тадқиқот йўналиши сифатида АҚШ, Канада, Австралия ва 
Янги Зелландия каби давлатларнинг етакчи илмий марказлари ва ОТМларида тадқиқ этила 
бошланди[17, 37]. Мазкур даврдаги туризм антропологиясига оид тадқиқотлар сирасига Коҳен 
(1972 й), Турнер ва Аш, МакКаннел, Биссеваин, Смит, Ёнг (1977 й), Де Кадт каби 
тадқиқотчиларнинг ишларини мисол қилиб келтириш мумкин[7, 384]. Туризмни 
антропологик ўрганишнинг юксалишини антропология ва туризм соҳаларидаги асосий 
журналлар орқали кузатиш мумкин. Масалан, туризм антропологияси соҳасидаги илк илмий 
“Туризм тадқиқотлари Анналлари” (Annals of Tourism Research) журналда туризм ва 
ижтимоий фанлар бўйича биринчи мақола 1974 йилда нашр этилган ва “антропология” 
сарлавҳали биринчи мақола 1977 йилдан сўнг пайдо бўлди.  Ушбу  журналнинг 1977 йилги 
нашрида антрополог Смитнинг туризм ва маданий ўзгаришларга бағишланган илк илмий 
мақоласи нашр этилди. 1979 йилга келиб эса, АҚШлик антрополог Жафари Жафари 45 
саҳифали библографияни жамлаб, ушбу журналда чоп этди.    

Антропология журналларида туризм ҳақида ёзадиган антропологлар сафи секин 
кўпайди дейиш мумкин. Гарчи, 1970-йилларда антропологлар туризм журналларида 
(Масалан, АТР) нашр қилишган бўлсада, бундай туризм антропологиясига оид илмий нашрлар 
антропология журналларида пайдо бўлишидан ўн йил ўтгач кўпая бошлади. Шуни алоҳида 
таъкидлаш лозимки, туризм антропологиясини шаклланиши ва ривожланишида социолог ва 
антропологларнинг тадқиқотлари муҳим рол ўйнади[18, 12]. 

Антрополог Жоржет Лия Бернс томонидан 2004 йил “Антропологлар форуми” 
журналида нашр этилган “Антропология ва туризм: ўтмишдаги ҳисса ва келажакдаги назарий 
муаммолар” номли мақоласида таъкидлашича, 1974 йилда Вален Смит томонидан Америка 
антропология ассоциациясининг туризм бўйича биринчи симпозиуми ташкил этилган[19, 4].  

Ушбу дастлабки қарашлар туризмга диалектик ёндашув ва сайёҳлар ёки меҳмонлар ва 
резидентлар ёки мезхбонлар каби дихотомияларга асосланган. Бир томондан, сайёҳлар 
“ҳақиқий ҳаёт” шаҳар шовқин-суронидан холи бўлган гўшага қочиб қутилишга ҳаракат 
қилишса,  иккинчи томондан мезбонлар иқтисодий манфаатлар учун бундай маданий 
спектаклни уюштиришади. Мезбон ва меҳонлар ўртасидаги ўзаро муносабат ва мезбон 
жамоаларда содир бўладиган кейинги маданий ўзгаришлар биринчи марта Нунес томонидан 
Мексика қишлоғига туризмнинг таъсири бўйича олиб борган тадқиқотида алоқанинг 
аккультурация модели илгари сурилган.  

ХХ асрнинг 70-йиллари охирги чорагига келиб, туризмнинг ривожланиб бориши 
жараёнида юзага келаётган таъсирлар ва бир қатор салбий оқибатлар ҳақида ҳам антропологик 
қарашлар, тадқиқотлар ҳамда ҳисоботлар дунё юзини кўра бошлади. Жумладан, туризмнинг 
мезбон мамлакат аҳоли(жамоа)сига ортиб бораётган ижтимоий-маданий салбий таъсирлари 
“протуристик” ва “антитуристик” қарашлар ҳақида Смитнинг “Меҳмонлар ва мезбонлар: 
Туризм антропологияси” асарини мисол тарзида келтириб ўтиш мумкин.  

ХХ асрнинг 80-йиллари сўнггига келиб, туризм “антропологлар учун мутлақо мос, 
аммо эътибордан четда қолган мавзу” сифатида таърифлана бошлади. Бу қараш аста-секин 
постмодерн ва постструктуралистик йўналишларда ўсиб бораётган антропологик тадқиқотлар 
кўлами билан тасдиқлана борди[20, 56]. Ғарб туризмидаги постмодерн бурилиш, шунингдек, 

ғарбга хос бўлмаган туризмнинг юксалиши, туризм ҳақидаги антропологик ва социологик 
фикрлаш усулларига, унга парадигматик ва назарий ёндашувларга, тадқиқот мавзуларини 
танлашга таъсир кўрсатди[21, 202].  

Туризмни ўрганишда “мобил бурилиш” ёки “мобиллик парадигмаси” социология ва 
антропологиянинг туризмни ўрганишга қўшган яна бир муҳим ҳиссаси бўлиб, унинг 
концепциялари натижаларини антропологияда кўриш мумкин. 1990-йилларнинг 
постструктуралистик босқичида маданиятлар ва ўзига хосликларни юқори контекстли, 
динамик ва тобора гибрид сифатида тасвирлайдиган тадқиқотлар ўсди[22, 523].  

Туризм бугунги кунда миллий иқтисодиётнинг стратегик аҳамиятга молик  соҳаси 
сифатида эътироф этилаётгани, унинг истиқбол ривожланишига катта замин яратмоқда. Шу 
туфайли, юртимизга саёҳат қиладиган маҳаллий ва хорижий туристларга сифатли хизмат 
кўрсатиш учун замонавий кадрлар туризм соҳасини назарий ва амалий жиҳатдан мукаммал 
ўрганиши ва ўзлаштиришини талаб қилмоқда[23, 3]. 

Туризм соҳаси учун республикамизда Буюк Ипак йўли университети, Тошкент Давлат 
иқтисодиёт университети, Самарқанд иқтисодиёт ва сервис институти, Самарқанд, Урганч, 
Бухоро, Қарши, Термиз давлат университетлари ҳамда қатор туризм касб-ҳунар коллежлари 
малакали кадрлар тайёрлашда ўз ҳиссаларини қўшиб келмоқдалар[23, 4]. 

Хулоса ўрнида таъкидлаш лозимки, замонавий илмий маҳаллий ва хорижий 
адабиётларда туризм антропологиясига оид янги концепциянинг кўплаб талқинлари мавжуд 
бўлиб, у амалда нафақат Ўзбекистонда, балки чет элда ҳам туризмнинг инновацион тури 
ҳисобланади. Демак, туризм антропологияси ва маҳалла (қишлоқ) туризмини қишлоқда 
амалга оширилаётган турли уюшган ва ҳаваскор туризм турларини бирлаштирган умумий 
тушунча сифатида кўриш керак. Хозирги кунда маҳалла (қишлоқ) туризми глобал туризм 
индустриясининг муҳим тармоғи ҳисобланади (жаҳон сайёҳлик оқимининг 12-30% ташкил 
этмоқда). 

